
Forord  

Dette er ein rapport frå prosjektet ”Eldre i kontakt med lokalsamfunn”, eit toårig prosjekt med 

førebyggingsfokus, støtta av Stiftinga Helse og rehabilitering med kr 170 000,-. Prosjektet starta opp i 

mai 2011 og vart avslutta i desember 2012. 

 

Det har vore tilsett ein person i 50 % stilling i delar av denne perioden. Dagleg leiar i Grannehjelpa 

har delteke aktivt i prosjektet gjennom heile perioden. I prosjektperioden har me samarbeida tett 

med pleie og omsorgseininga i Kvam herad og med fleire ulike frivillige lag og organisasjonar. I 

samband med delmålet om videodokumentasjon vart det sett ned ei prosjektgruppe med frivillige 

enkeltpersonar med kompetanse innanfor kommunikasjon og formidling. Me vil takka alle partar for 

eit godt og konstruktivt samarbeid gjennom prosjektperioden. 

 

I rapporten vil vi formidle røynsler vi har gjort, og vonar dette kan vera til nytte for andre. 

Kontaktperson for prosjektet er dagleg leiar i Stiftinga Grannehjelpa Sidsel Haugen. 

Samandrag 

Målsetinga for prosjektet var å kartleggje aktivitet for eldre på institusjon, leggje til rette for og 

stimulerer til auka aktivitet og sist men ikkje minst overtyde politikarar og administrasjon i Kvam 

herad til å opprette ei koordinatorstilling for å samordne det frivillige arbeidet retta mot eldre på 

institusjon. 

 

Kartlegginga vart gjennomført i 2012 og resulterte i rapporten «Kartlegging av aktivitet på institusjon 

i Kvam i 2012». Rapporten oppsummerer at aktivitetstilbodet i dei ulike bygdene og på dei ulike 

institusjonane varierer stort. Godt samarbeid mellom pleie og omsorg og dei frivillige laga er 

avgjerande for at eit tiltak/aktivitet skal «overleva». Kartlegginga viser og at det nesten utan unntak 

er pensjonistar (ofte med høg alder) som yt frivillig innsats og at rekruttering er ei stor utfordring. Frå 

pleie og omsorg si side ønskjer ein seg fleire og meir målretta tiltak/aktivitetar. Rapporten 

konkluderer med at dei frivillige meiner ansvaret for koordinering ligg hos det offentlege mens deira 

ansvar er knytt til gjennomføring. 

Eit av tiltaka knytt til delmåla var å opprette og utvikle skrivegrupper for eldre på institusjon. I 

prosjektperioden har me hatt to skrivegrupper på to ulike institusjonar og resultatet av desse møta 

er gitt ut i tekstsamlinga «Da e so litæ stund sia alt har hendt». Skrivegruppe er ein plass kor nokon 

låner vekk øyrene sine til nokon som har gleda av å fortelje. Arbeidet som er gjort i gruppene har 

berørt langt fleire enn dei som har delteke i gruppene, og denne arbeidsformen er ei enkel og 

effektiv metode for å oppnå gode samtaler som varer langt utover dei to timane aktiviteten varer. 

 

Me er særs glade for at Kvam herad frå januar 2013 har auka tilskotet til Stiftinga Grannehjelpa 

tilsvarande ei 60 % stilling til frivilligkoordinator. Forslaget vart lagt fram i budsjettframlegget til 

rådmannen og heradstyret vedtok forslaget i desember 2012. Dette er i følgje rådmannen ein direkte 

konsekvens av dei 2 prosjekta Grannehjelpa har gjennomført med støtte frå Stiftinga Helse og 

Rehabilitering og Norske Kvinners Sanitetsforening. 

Kapittel 1. Bakgrunn for prosjektet og målsetting 

Bakgrunn 

Kvam herad ligg i Hardangerfjorden i Hordaland og har ei utstrekning på 83 km. I kommunen er det 

fire bygder/sentra med eigne eldrebustadar. I tre av bygdene er det og sjukeheimar. Det er 2-300 

frivillige lag i kommunen, og ein handfull av desse har faste tiltak for å skapa aktivitet og glede for 

eldre som bur på sjukeheimar og omsorgsbustadar i bygdene. 

Ulike frivillige i lag og organisasjonar har gjennom fleire år påpeikt nødvendigheten av å ha ein 

koordinatorfunksjon i kommunen. Grannehjelpa ser òg dette behovet og ønska å støtta det frivillige 

lagslivet i deira «kamp» for å få på plass ein frivilligkoordinator stilling. 

Erfaringar frå prosjektet «Frivillige i eldreomsorgen» gjennomfør med midlar frå Helse og 

Rehabilitering i 2009-2011 synte at aktiviteter gjennomført av frivillige varierte stort på dei ulike 

institusjonane i kommunen. Gjennom prosjektet arbeida me spesielt i ei bygd (Norheimsund), og 

klarte å byggje opp eit godt tilbod til bebuarane på institusjonane der. Me erfarte at informasjon er 

«nøkkel til suksess» her som i mange andre samanhengar. God informasjonsflyt mellom tilsette, 

frivillige, pårørande og bebuarar var avgjerande for å lukkast med enkelttiltak. Informasjonsberaren 

og bindeleddet mellom partane var i denne samanheng frivilligkoordinator som var tilsett i 

prosjektet.  

Spørsmåla våre var; Korleis fungerer dette i dei andre bygdene kor dei ikkje hadde denne stillinga? 

Kva fungerer og kva fungerer ikkje? Kven gjer kva og korleis fungerer det og kvifor er det sånn? Me 

ønska å kartleggje dette for så å nytte informasjonen i det vidare arbeidet med å stimulere frivillige til 

å yte ein innsats for eldre på institusjon. 

Gjennom prosjektet ønska me å få oversikt og kunnskap om aktivitetar på eldreinstitusjonar. Me ville 

sjå på forholdet mellom pleie og omsorg og frivillige lag og organisasjonar; innhente og kartleggje 

kven som gjorda kva for om mogleg betre informasjonsflyten og inspirera tilsette i pleie og omsorg til 

å nytta frivillige til å skape aktivitet for bebuarane. Me ville legge til rette for å styrkje eldre sin 

kontakt med lokalsamfunnet gjennom konkrete tiltak som skrivegrupper og videodokumentasjon. 

I tillegg til å kartlegge omfang av aktivitet på institusjonane hadde me og ønskje om å auke 

aktivitetsnivået både gjennom eigne tiltak og gjennom om å stimulere andre frivillige lag og 

organisasjonar til innsats gjennom erfaringsutveksling.  

I prosjektperioden har me gjennomført kartlegging av aktivitet og gitt ut resultatet i rapporten 

«Kartlegging av aktivitet for eldre på institusjon i Kvam 2012». Prosjektet har og gjennomført 

skrivegrupper for eldre og gitt ut tekstsamlinga «Det e no so lite stund sia alt har hendt».  

Prosjektet hadde og mål om å etablere fast samarbeid med skular, barnehagar, kyrkje m.m. gjennom 

videodokumentasjon. Ei prosjektgruppe vart sett ned, men det synte seg etter kvart at dette 

delmålet var vanskeleg å nå utan meir ressursar. 

Prosjektet er i all hovudsak finansiert av Stiftinga Helse og Rehabilitering unntatt ei lite tilskot på kr 

5000,- frå Kvam herad til trykking av tekstsamlinga.  

I prosjektperioden fekk Grannehjelpa ny dagleg leiar og ny prosjekttilsett. Det har vore med å «sinka» 

prosjektet, men har slik me ser det ikkje påverka resultatet.  

Målgruppe 

Målgruppa for prosjektet var eldre på institusjon om omsorgsbustad samt aktive frivillige lag og 

organisasjonar. 

Målsetting 

Hovudmål: Bygge ned tersklar i omsorgsbustader/institusjonar og legge til rette for meir aktivitet og 

samhandling mellom institusjonane og lokalsamfunnet. Inspirere til «uorganisert» frivilligheit. 

Delmål: Kartleggje og formidle omfang og kva type frivillig aktivitet som skjer på dei ulike 

institusjonane i heile kommunen. 

Delmål: Systematisere informasjon. Vete kva informasjon som er naudsynt til kva grupper i og 

utanfor institusjonen for at frivillige og lokalsamfunn skal delta. Samordna tiltak som egnar seg for 

fleire. 

Delmål: Fast etablert samarbeid mellom skule, barnehage, arbeidsplassar og eldreinstitusjonar 

Delmål: Kvam herad opprettar eigen koordineringsstilling med ansvar for organisering og vedlikehald 

av frivillig innsats i eldrebustadar. 

Kapittel 2. Prosjektgjennomføring og metode 
 

Prosjektet hadde fleire delmål; nokre har me oppnådd andre har me ikkje kome heilt i mål med. Det 

er fleire årsaker til dette. Grunna ei missforståing blei det ikkje søkt om midlar til år 2. I samarbeid 

med søkeorganisasjon blei ein derfor einig om å leggje til side delmålet som omhandla 

videodokumentasjon. Hausten 2011 gjekk dagleg leiar gjennom 10 år over i annen stilling og ny 

dagleg leiar og prosjektansvarleg begynte i september 2011. Samstundes blei det og tilsett ny 

prosjektmedarbeidar til dette prosjektet. Overgangane har teke tid, så me er veldig takksame for 

moglegheita til å utvide prosjektet med eit år. Høgt sjukefråvær har òg vore ein belastning for 

prosjektet i periodar. 

Forankring og organisering 
Prosjektet «Eldre i kontakt med lokalsamfunn» var eit toårig prosjekt støtta av Stiftinga Helse og 

Rehabilitering. Prosjektet hadde tilsett prosjektmedarbeidar i deler av prosjektperioden. Prosjektet 

var eigd av Stiftinga Grannehjelpa og dagleg leiar var prosjektansvarleg. Dagleg leiar har òg arbeid 

aktivt i prosjektet. Kostnader til lønn til dagleg leiar si deltaking er ikkje teke med i prosjektrekneskap 

då dette arbeidet er i tråd med Grannehjelpa sine retningslinjer og instruks til dagleg leiar sitt arbeid 

generelt. 

 

Gjennomføring 
Både gjennom dette og det føregåande prosjektet støtta av Helse og Rehabilitering (Frivillige i 

eldreomsorgen 2009-2011) har tema eldre/institusjon/manglande aktivitet/ansvarsfordeling frivillige 

vs offentlige vore fokusområder. Tilsette knytt til begge prosjekta har gjennom dei siste 4-5 åra hatt 

ein bevisst strategi med tanke på å informera offentlegheita og sivilsamfunnet om korleis tilstanden 

for eldre på institusjon er i vår kommune. Me har lukkast me å gjera dette temaet til ein «snakkis» 

både i politiske miljø og i sivilsamfunnet generelt. Resultat er som sagt ei 60 % fast frivilligkoordinator 

stilling. 

 

I dette prosjektet har me gjennomført kartlegging av aktivitet på institusjonar i kommunen samt 

etablert skrivegrupper for eldre. I prosjektperioden har me og arbeid for å få i gang 

videodokumentasjonsprogram. 

Kartlegging av aktivitet 

Kartlegging av aktivitet vart gjennomført i tett samarbeid med pleie og omsorgseininga i kommunen 

samt frivillige i fleire frivillige lag og organisasjonar. Prosjektet nytta intervju som metode for 

innsamling av informasjon.  

 

Leiarar i pleie og omsorg vart intervjua ved personleg oppmøte eller pr telefon. Leiarane fekk 

spørsmål om aktivitetsnivå for bebuarane i deira sone (kva skjer, kven gjer kva, kva fungerer, kva 

fungerer ikkje, kva vil de ha meir av?). På bakgrunn av opplysningane som då kom fram blei dei 

frivillige laga som sto for aktivitet invitert til møte. Me gjennomførte møte med frivillige lag og 

organisasjonar i Ålvik, Øystese og Strandebarm. På møta vart spørjeskjema gjennomgått i plenum og 

prosjekttilsett tok notater som gav grunnlag for rapporten som kom seinare. Dei frivillige i laga fekk 

og moglegheit til å svare skriftlig på spørjeskjemaet.  

Informasjonen som kom fram i kartlegginga vart samla i rapporten «Kartlegging av aktivitet for eldre 

på institusjon i Kvam 2012». Rapporten tek føre seg funn gjort i dei ulike bygdene, og ein dreg fram 

suksessfaktorar og utfordringar. Materialet i rapporten vart godkjent av dei deltakande frivillige lag 

og organisasjonar før utgjeving.  

 

Rapporten vart spesielt distribuert til frivillige lag og organisasjonar, pleie og omsorgseininga i 

kommunen, kommunal administrasjon samt alle heradstyremedlemmer i forkant av 

budsjettforhandlingar i oktober 2012.  

 

Skrivegruppe for eldre på institusjon 

Eit av delmåla i prosjektet var å etablera skrivegrupper for eldre på institusjon og omsorgsbustad. 

«Kreative skrivekurs for eldre» har vore gjennomført i regi av Hordaland Fylkesbibliotek 

(www.eldreveven.no), og me ønska å nytte denne metodikken for å starte skrivegrupper for eldre i 

institusjon. På grunn av alder- og sjukdom treng mange eldre ein «medhjelpar» til å skrive ned eigen 

historie. 

 

Saman med Folkeakademiet i Kvam og Kvam Senioruniversitet arrangerte me hausten 2011 

skrivekurs for personer som kunne tenkje seg å skrive for andre. Til saman 10 personar deltok på 

informasjonsmøte og gjennomførte to kurskveldar. Kurshaldar Odd Sætre frå Historiverkstaden ved 

bymuseet i Bergen, har lang erfaring med skrivegrupper. 

 

Vinteren 2012 starta med opp med 2 skrivegrupper; ein i Norheimsund og ein i Øystese. Gruppene 

vart leia av 2 personar som hadde gjennomført kurs med Odd Sætre. Skrivegruppene møtest 2 timar 

kvar 14. dag i om lag 3 månader. Gruppene besto av 3-4 personar i tillegg til gruppeleiarane. 

Undervegs møttes gruppeleiarane og prosjektleiar to gonger for å dele erfaringar.   

 

Tekstsamlinga «Det e so litæ stund sia alt har hendt» er eit resultat av dette arbeidet. Boka blei 

lansert med «boklanseringsfest» på omsorgsbustadene i både Øystese og Norheimsund. Frivillige 

servert jordbær, kanapear og cider i høge glas og kultursjefen deltok på begge arrangementet. 

Lokalavisa hadde ein heis sides artikkel med følgjande ingress: «Nett som hjå Aschehoug! Onsdag 

fekk fleire bebuarar hjå Tolo Omsorg i Norheimsund oppleva korleis det er å vera forfattar. Då vart 

heftet «Da e so litæ stund sia alt har hendt» gjeve ut, og Grannehjelpa-leiar Sidsel Haugen og ein 

gjeng med frivillige inviterte til boklanseringsfest àla Aschehoug». 

 

Tekstsamlinga er distribuert og er i bruk på alle avdelingar i alle institusjonar og omsorgsbustadar i 

heile kommunen. Innhaldet i tekstsamlinga er gjennkjenneleg for dei eldre, og spesielt bebuarar på 

dementavdelingane har glede av utgivelsen. 

 

Skrivegrupper er kome for å bli her i kommunen og nye grupper er i gang vinteren 2013. 

 

Videodokumentasjonsprosjekt 

Tidlig i prosjektperioden vart det sett ned ei gruppe som skulle arbeide med videodokumentasjon. 

Me hadde ein idè om å bruke film som metode for å byggje relasjon mellom eldre og born/unge. 

Ideen var at born/unge gjennom skulen skulle filme små og store begivenheter i kommunen (17. mai, 

marknadsdagar, fotballkampar, tunellopning m.m.) for deretter å visa filmane på eldreinstitusjonane. 

http://www.eldreveven.no/

Me ville gje dei eldre som ikkje lenger kjem seg ut på eigenhand moglegheit til likevell å delta i 

lokalsamfunnet, men på eigne premissar. 

Gruppa besto folk med brei erfaring innan for journalistikk, kommunikasjon og informasjons-

teknologi. Gruppa hadde fleire møter, men det synte seg etter kvart at denne delen av prosjektet var 

meir ressurskrevjande enn det medlemmene i gruppa hadde høve til å yte på frivillige basis. Ideen 

møtte velvilje hos dei ulike moglege samarbeidspartane me kontakta, men stranda på tid og 

ressursar. Me valde derfor å utarbeide ein eigen prosjektsøknad til H&R både i 2011 og 2012. Me vart 

ikkje tilgodesett med prosjektmidlar. 

Samarbeidspartar 

Prosjektet er gjennomført i tett samarbeid med pleie og omsorgseininga i Kvam herad. Samarbeidet 

har vore godt og konstruktivt både på leiarnivå og ute i dei enkelte avdelingane på institusjonane. 

Om lag 30 frivillige frå 12 ulike lag og organisasjonar har bidrege med sin kunnskap og sine erfaringar 

inn mot prosjektet. I tillegg har 4 frivillige lagt ned eit stort arbeid i samband med skrivegrupper for 

eldre og mange fleire har vore med på kurs og informasjonsmøte.  

Kurs for skriveinteresserte vart gjennomført i samarbeid med Kvam Senioruniversitet og 

Folkeakademiet i Kvam.  

Kapittel 3. Resultat og resultatvurdering 

Måloppnåing 

Prosjektet har gjennomført tiltak som er i tråd med målet om å byggje ned tersklar i 

eldreinstitusjonar og leggje til rette for meir aktivitet og samhandling mellom institusjonane og 

lokalsamfunnet. Heilt konkret har me gjennomført ei kartlegging av aktivitet på institusjonane og me 

har etablert og gjennomført skrivegrupper for eldre på institusjon. Gjennom dette arbeidet har me 

systematisert informasjon og lagt til rette for å samordna tiltak som egnar seg for fleire. 

 

Me har ikkje klart å etablere fast samarbeid med skular, barnehagar m.m. i forhold til 

videodokumentasjon. Me har dog skapt ei nysgjerrigheit og eit fokus på tema born unge/eldre vs 

kommunikasjon og formidling, og me har etablert eit nettverk som kan utviklast vidare.  

 

Me er veldig glad for at heradsstyret i Kvam har vedteke å auke driftstilskotet til Grannehjelpa 

tilsvarande ei 60 % stilling som frivilligekoordinator. Vedtaket vart gjort i desember 2012 og er 

gjeldande frå 2013. Me er i desse dagar i gang med å lyse ut tilsetje ein person. 

Kartlegging av aktivitet 

Kartlegginga vart gjennomført i 2012 og resulterte i rapporten «Kartlegging av aktivitet på institusjon 

i Kvam i 2012». Rapporten oppsummerer at aktivitetstilbodet i dei ulike bygdene og på dei ulike 

institusjonane varierer stort. Godt samarbeid mellom pleie og omsorg og dei frivillige laga er 

avgjerande for at eit tiltak/aktivitet skal «overleva». Kartlegginga viser òg at det nesten utan unntak 

er pensjonistar (ofte med høg alder) som yt frivillig innsats og at rekruttering er ei stor utfordring. Frå 

pleie og omsorg si side ønskjer ein seg fleire og meir målretta tiltak/aktivitetar. Rapporten 

konkluderer med at dei frivillige meiner ansvaret for koordinering ligg hos det offentlege mens deire 

ansvar er knytt til gjennomføring. 

 

Materialet som vart samla inn og redegjort for i rapporten har stor nytteeffekt for det vidare arbeidet 

med å oppretthalde og vidareutvikle aktivitet for eldre på institusjon ved hjelp av frivillige. Rapporten 

gjer oss konkrete råd og tips basert på dei frivillige og pleie og omsorgseininga sine erfaringar.  

 

Ein viktig sekundæreffekt av kartleggingsarbeidet er samhandlinga som har oppstått i etterkant av 

møta med dei frivillige i lag og organisasjonar. Nokon kjente ikkje til kvarandre sitt arbeid frå før, men 

har i etterkant etablert samarbeid. Problemstillingar blei løfta fram og drøfta, gode erfaringar blei 

delt og nye tiltak/aktiviteter vart diskutert. Ny relasjonar og samarbeidsformer har oppstått som 

igjen har ført til at nye aktiviteter på enkelte institusjonar et etablert.  

 

Mot slutten av prosjektet samla med alle laga frå alle bygdene for å gå gjennom rapporten før 

trykking og distribusjon. Hovudmålet med møte var å få klar rapporten, men igjen var 

sekundæreffektane dei mest gjevande: nye relasjonar oppsto og nettverkt vart etablert. Me vil 

fortsetje å leggje til rette for felles møteplasser for alle lag og organisasjonar som arbeider opp mot 

institusjonar for eldre.  

 

Ein annan viktig sideeffekt er at Grannehjelpa – frivilligsentralen i Kvam – har vorte meir synleg for 

det frivillige organisasjonslivet i kommunen og for det offentlege Kvam.  Frivilligsentralane får sine 

retningslinjer frå Kulturdepartementet kor det klart går fram at me skal vere eit kraftsenter og 

kontaktpunkt for menneske, foreiningar/lag og det offentlege. Prosjektet har vore med å opne dører 

og skape nye samhandlingsarenaer som me vil byggje vidare på. 

 

Me er særs glade for at Kvam herad frå januar 2013 har auka tilskotet til Stiftinga Grannehjelpa 

tilsvarande ei 60 % stilling til frivilligkoordinator. Forslaget vart lagt fram i budsjettframlegget til 

rådmannen og heradstyret vedtok forslaget i desember 2012. Dette er i følgje rådmannen ein direkte 

konsekvens av dei 2 prosjekta Grannehjelpa har gjennomført med støtte frå Stiftinga Helse og 

Rehabilitering!!! 

 

Skrivegrupper for eldre 

Eit av tiltaka knytt til delmåla var å opprette og utvikle skrivegrupper for eldre på institusjon. I 

prosjektperioden har me hatt to skrivegrupper på to ulike institusjonar og resultatet av desse møta 

er gitt ut i tekstsamlinga «Da e so litæ stund sia alt har hendt».  

 

I forkant av oppstart av skrivegrupper arrangerte me informasjonskveld og to kurskveldar for 

skriveinteresserte. 

 

Skrivegruppe er ein plass kor nokon låner vekk øyrene sine til nokon som har gleda av å fortelje. Tett 

oppfølging av dei frivillige «skrivarane» har vore naudsynt undervegs. Dei frivillige har hatt fleire 

møter med prosjektleiar i prosjektperioden. Å leie ei skrivegruppe er til tider krevjande. Fysisk og 

psykisk sjukdom hos deltakarane krev ekstra mykje av dei som er leiarar. Det var vore naudsynt å 

drøfta både frustrasjon og moglege løysningar saman med prosjektleiar. Tett samarbeid med pleie og 

omsorg er avgjerande for at gruppa skal fungere. 

 

I tillegg til å vera krevjande å leie gruppene er det og eit stort arbeid å samle og bearbeide 

materiale/historiene som kom fram. Dei frivillige har lagt ned eit stort arbeid og etter at 

skrivegruppene vart avvikla. Gode rutinar og metodar for bearbeiding av materiale er noko me vil 

arbeide vidare med.  

 

Dei eldre som har vore med i gruppene har so langt me kan sjå trivst med tiltaket. Som ein sa «Eg har 

mykje å fortelje eg – men det er ingen som har tid til å høyre på meg». At historiene deira blei skreve 

ned er etter vår erfaring berre eit pluss, det viktigaste var møte mellom menneska. At nokon kom til 

faste tider, hadde tid til å prata, tid til å høyra, tid til kaffi og småkaker. Arbeidet som er gjort i 

gruppene har berørt langt fleire enn dei som har delteke i gruppene gjennom utgivelsen av 

tekstsamlinga. Denne arbeidsforma er ei enkel og effektiv metode for å oppnå gode samtaler som 

varer langt utover dei to timane aktiviteten varer.  

 

Me valte å ha «boklanseringsfest» i samband med utgjeving av tekstsamlinga. Det var ein stor dag for 

både forfattarar og for oss i prosjektet. Besøk av kultursjef og oppslag i lokalpressa var med å løfte 

prosjektet fram i offentlegheita.  

 

Kvam herad kjøpte x-antal eksemplar av tekstsamlinga og distribuerte denne til alle avdelingar på alle 

eldreinstitusjonar i Kvam herad.  

Dei frivillige medarbeidarane er skriveføre folk som har erfaring frå tilsvarande arbeid frå før. Ein 

konsekvens av det er at nokre av historiene som er fortalt og vert trykka i andre utgjevinga lokalt i 

Kvam. 

Videodokumentasjon 

Eit av delmåla i prosjektet var å etablere fast samarbeid mellom skule, barnehage, arbeidsplassar og 

eldreinstitusjonar. Dette ville me gjere gjennom videodokumentasjon. Det vart satt ned ei 

prosjektgruppe tidlig i prosjektperioden, og me hadde fleire møter. Medlemmer i prosjektgruppe 

samt prosjektleiing og prosjekttilsett hadde fleire positive samtaler med ulike skular, kyrkjer m.m. 

Ideen vart teke godt i mot, men det var vanskelig å få til eit forpliktande samarbeid. Skuleleiing og 

lærarar hadde ikkje kapasitet til å ta på seg meir arbeid og etterlyste ein ekstern ressurs om me skulle 

få til dette. 

 

Me hadde (og har) stor tru på dette prosjektet. Grannehjelpa søkte eigne prosjektmidlar til 

videodokumentasjonsprosjektet i 2011 og 2012 men vart ikkje tilgodesett med midlar. 

Utbytte for deltakarar og målgrupper i prosjektet 

Prosjektet har som sagt vore gjennomført i tett samarbeid med pleie og omsorgseininga i Kvam 

herad og med 12 ulike frivillige lag og organisasjonar. Har så dei fått noko igjen for deltakinga? 

Pleie og omsorgseininga 

Pleie og omsorgseininga administrativt og lokalt på den enkelte institusjon har fått heilt konkret 

informasjon om kva som finns av aktivitet, suksessfaktorar og utfordringar gjennom kartlegginga og 

påfølgjande rapport. Kva utbytte har dei av det? Leiinga i PLO har nytta rapporten frå dette 

prosjektet samt rapporten frå prosjektet «Frivillige i eldreomsorgen» i arbeidet med å få politisk og 

administrativt godkjenning for å oppretta frivilligkoordinator stilling. I så måte kan me sei at utbytte 

for PLO har vore særs stort og deira mål om å auka aktiviteten for eldre på institusjon ved hjelp av 

frivillige er nådd. 

Frivillige lag og organisasjonar 

Lag og organisasjonar var tydelege på at dette var første gong dei blei spurt om deira meining og 

deira erfaringar opp mot arbeidet dei gjer for eldre i lokalsamfunnet. Me opplevde stort oppmøte og 

stor entusiasme kring kartleggingsarbeidet. 

Det vanskeleg å sei noko konkret om utbytte for laga, men ein kan jo tenkje seg at merksemd og 

interesse (både frå oss, frå kommunal administrasjon og frå politikarar) kring det arbeidet dei gjer 

inspirer og motiverer til vidare arbeid. Ein kan og tenkje seg at moglegheita for erfaringsutveksling 

med andre lag kan vera med å bidra i positiv retning.  

Frivillige i lag og organisasjonar 

Under møta som var arrangert med frivillige i lag og organisasjonar vart det gjeve rom for å gje 

uttrykk for personlege meiningar og erfaringar. Fleire frivillige kom med sterke, personlege 

skildringar både av seg sjølve og av det frivillige arbeidet dei gjer. Diskusjonar kring personlege 

motivasjon(what’s in it for me), verdiar, utfordringar, sjølvkjensle m.m. gav oss som potensielle 

koordinatorar verdifull informasjon.  

Tilbakemeldingane frå dei frivillige gjekk jamt over på at det er godt å verta sett pris på. Det var godt 

å få møtast å bli høyrt og sett. Alle treng «ein klapp på skulderen», men ikkje alle får det. Ein kan 

håpe at me gjennom prosjektet har vore med å løfte fram den innsatsen enkelpersonar gjer gjennom 

frivillig arbeid i lag og organisasjonar og at dette inspirere og motiverer vidare. 

Eldre på institusjon 

Me har ikkje hatt spørjeundersøking blant dei eldre på institusjon i dette prosjektet, og det er soleis 

vanskeleg å sei noko konkret om har hatt noko utbytte av prosjektet når det gjeld 

kartleggingsarbeidet. Det ein kan sei er at aktivitetsnivået har auka på eit par av institusjonane, og at 

det er større fokus på dette temaet i lokalsamfunnet generelt. Utbytte av prosjektet vil med 

sikkerheit auke i åra framover i og med at Grannehjelpa no aukar stillingsressursen med 60 %. 

Når det gjeld skrivegruppene veit me at dei som har delteke der har hatt direkte utbytte og glede av 

prosjektet. Dette gjeld sjølvsagt dei som har vore med i gruppene, men nedslagsfeltet er langt større 

om me og tek med alle dei som no har glede av tekstene som er utgitt. Tilsette i PLO på 

dementavdelingane i kommunen har gjeve oss tilbakemelding om at tekstsamlinga er mykje nytta 

hos dei. 

Grannehjelpa 

For Grannehjelpa har utbytte for prosjektet vore stort. Me sit igjen med stor kunnskap om alle dei 

involverte partane, og me har opparbeid kompetanse til å utnytta kunnskapen. Me har utvida 

nettverket vårt både i det offentlege og i det frivillige samfunnet, og me har styrkja sentralen sin 

posisjon i dei grendene som ligg lengst unna bygdesentra Norheimsund. Me er tilgodesett med auka 

stillingsressurs frå Kvam herad og ser fram til å nytta prosjekterfaringane i årene som kjem. 

Økonomi 

Støtta frå Helse og Rehabilitering har i hovudsak vore brukt til å lønna prosjektmedarbeidar. 

Prosjektet har hatt som mål å balansera utan å gje nokon form for økonomisk gevinst. 

 

Distribusjon av resultat 

Rapporten «Kartlegging av aktivitet for eldre på institusjon i Kvam 2012» vart distribuert til frivillige 

lag og organisasjonar, pleie og omsorgseininga i kommunen, kommunal administrasjon samt til alle 

medlemmer av eldrerådet, tenesteutvalet og heradsstyret. Rapporten vart sendt pr post hausten 

2012 i forkant av årets budsjettforhandlingar.  

 

Tekstsamlinga «Da e so litæ stund sia alt har hendt» vart distribuert til alle eldreinstitusjonar i 

kommunen. Tekstsamlinga er lagt ut for sal for kr 50,-.  

 

Både rapport og tekstsamling er og distribuert i Grannehjelpa sitt nettverk av frivillingsentralar. 

Spesielt tekstsamlinga har vore til inspirasjon, og skrivegrupper for eldre er «på gang» i fleire 

kommunar i regionen vår. 

Kapittel 4. Oppsummering og vidare planer 
 

Målsetinga for prosjektet var å kartleggje aktivitet for eldre på institusjon, leggje til rette for og 

stimulerer til auka aktivitet og sist men ikkje minst overtyde Kvam herad til å opprette ei 

koordinatorstilling for å samordne det frivillige arbeidet retta mot eldre på institusjon. 

 

Sidan Kvam herad no har auka driftstilskotet til Grannehjelpa tilsvarande ein 60 % frivilligkoordinator 

stilling, er me i posisjon til både å etablere nye eigne tiltak med ikkje minst vera ein ressurs for 

eksisterande frivillig organisasjonsliv.  

 

På bakgrunn av målsettingane i dette prosjektet vil me utvikla koordinatorstillinga og sjå spesielt på 

kartleggingsrapportens konklusjonar med hensyn til suksessfaktorar og utfordringar. Me vil leggje til 

rette for erfaringsutveksling frivillige organisasjonar i mellom gjennom å utvikle arenaer/faste 

møteplasser med samarbeid på tvers av bygdegrenser.  

 

Skrivegrupper for eldre på institusjon held fram, og neste utgjeving av tekstar er planlagt i mai/juni 

2013. Målet er å gje ut ei tekstsamling kvart år. 

 

Me vil og ta fram resultat og erfaringar frå prosjektet «Frivillige i eldreomsorgen» 2009-2011 støtta 

av Helse og Rehabilitering og nytta desse i arbeidet med å utvikla frivilligkoordinator stillinga. 

 

TAKK til dykk som bidrege til at me no har kome «i mål» med koordinator stillinga i kommunen vår! 

Vedlegg 
1. Rapporten «Kartlegging av aktivitet for eldre på institusjon i Kvam 2012» 

2. Tekstsamlinga «Det e no so lite stund sida alt har hendt»  

 

 

 


